
CONSELLO DA XUVENTUDE DE GALICIA 

Se estamos, 
por que cando nos buscas non nos atopas? 

 
If we’re here, why can’t you find us when you’re looking for us? 

 
 

 

Antes de nada, quero agradecerlle ao Observatorio Galego dos Me-
dios a oportunidade que  lle brinda ao Consello da Xuventude de Galicia 
de participar neste foro e poder achegar o noso entender a un tema que 
podemos cualificar de inédito, condición esta que nos permite clarear a 
escasa preocupación que sobre isto existe. Agora, entremos en materia! 

Para nós, a xuventude camiña nos medios de comunicación entre a 
inexistencia e a idealización. A razón? Supoñemos que como en case to-
dos os fenómenos non existe unha única explicación, pero intentaremos 
sacala á palestra e ver que podemos facer.  

Primeira razón: os medios de comunicación son empresas. Non o pa-
rece, pero sono. Estamos nun século en que somos conscientes dos pro-
dutos porque somos consumidores, pero non somos conscientes dos pro-
dutores. Todo parece que nace no momento de mercalo, que o café es-
taba a esperar por nós como moi lonxe no almacén, e que esa roupa que 
imos mercar está chamándonos dende a percha.  O que ocorre é que es-
tas empresas nos venden o pescado xa vendido. Cando o xornal chega ás 
nosas mans, este xa está máis que vendido. Unha chea de anunciantes, 
privados e públicos, xa mercaron a súa inclusión nesas páxinas. Isto fai 
que o  xornal, e calquera outro medio, se mova entre atraer a máis 
anunciantes e, á súa vez, procurar unha maior audiencia, pero uns e ou-
tros poden ter intereses contrarios. De aí que, aínda que a mercancía 
sexa en gran parte información, esta non ten que vir escoltada co cuali-
ficativo de veraz, posto que hai que contentar a todo este conxunto. Un 
conxunto no que a xuventude non ten o seu peso, posto que podendo 
ser de todo, o que non é habitual é que a mocidade sexa anunciante e 
poida contar con esa influencia que vén do poder económico e que hai 
que ter para poder exercela.   

A empresa xornalística, non obstante, ten un interese especial en 
captar unha audiencia nova. Porque, por unha banda, para moitos dos 
seus anunciantes a mocidade é un público interesantísimo xa que a súa 
precaria situación os coloca na posición de só consumir (con algo hai 
que alixeirar as penas!), deixando a de investir e a de aforrar para gru-

pos con vidas máis consolidadas. Por outra banda, porque esa condena 
que ten a mocidade de ser o futuro (porque non lles deixan ser presen-
te) colócaos ante os ollos cobizosos destas empresas como futuros com-
pradores dese produto xornalístico. Isto fai que sexamos os mozos e mo-
zas, esaxerando un pouco, a guinda apetecible do pastel. 

Malia todo, a nosa opinión é que os medios de comunicación, sobre 
todo os impresos, non dan conseguido esa conquista. Isto non deixa de 
ser estraño. Se dalgún xeito podemos definir a sociedade actual sería 
como aquela que vive inmersa nunha plena adoración da louzanía que 
acompaña á xuventude, de tal xeito que podemos dicir que vive varada 
nese tempo con ilusións e sen engurras, que se prolonga e prolonga ata 
ver a Peter Pan como un decimonónico avó. Pero esta perpetua adora-
ción non vai custodiada por unha íntima comprensión das características 
deste colectivo. Isto pode comprobarse no seguinte feito: se un medio 
pretende conquistar a mocidade, de seguro que acode a inserir un su-
plemento semanal dedicado á música. E con isto abonda. Non fai falta 
máis! Así, ata que o gurú da empresa se lle dea por editar unha colec-
ción de CD sobre a movida e siga pensando que con estas estratexias es-
tán cada día máis preto da mocidade galega. De seguro que ese ser 
magnífico seguirá sen reparar en que a mocidade é algo máis que un co-
lectivo consumidor; non reparará na información que está a transmitir 
no seu medio nin no tratamento que a xuventude recibe como grupo.  

O feito é que hai unha querenza en todos os medios a transmitir in-
formacións dramáticas, conxugadas, iso si, con espectacularidade! Todo 
ese cúmulo de informacións dá idea de que o mundo se constrúe (ou se 
destrúe) sen a nosa anuencia. Non somos quen de pensar como podemos 
evitar seres como Bush, asasinos como os de ETA, despropósitos como 
Air Madrid e un longo etcétera. É máis, non somos quen de pensar. Non 
se afrontan as razóns das situacións, senón que se enumeran os feitos 
nun relato longo e continuado dando a impresión de que o único pensa-
mento dos medios é que, a ser posible, nós non pensemos.  

Este relato longo e continuado diríxese a unha mocidade que vive en 
presente exclusivo, no día a día. Se un se decata da súa mocidade segu-
ro que bota en falta esa enerxía ilimitada que era quen de conseguir to-
dos os propósitos; tamén se a persoa mira ese tempo, decátase de que 
era un período no que non era doado ser consciente das consecuencias 
dos feitos e xestos. Para iso fai falta experiencia. E experiencia, igual 
que os anos, é o que menos ten a xuventude. Pero para máis inri, esta 
mocidade, a forza de non ter moitas ferramentas para ver o futuro xa 
que está en incesante experimentación, está acostumada a ver o seu 
contorno na compulsión coa que está realizado un vídeo clip. A mocida-
de é unha chea de xeracións aleitadas pola MTV, na  que o relato sereno 

que pode permitir a reflexión está exiliado. Todo é provisional na súa 
procura, e non importa se se perde… a verdadeira busca é atopar novos 
feitos que atrapen esa atención que só fai breves paradas, porque todo 
se constrúe noutra parte e sen o seu consentimento, polo que a única 
liberdade que ten a mocidade é decidir que quere ver. Esta liberdade 
lévaos a que miren onde cren que van atopar o que buscan; porque ou-
tra cousa non, pero toda a mocidade é exploradora.   

Ese decidir que quere ver é doado. Para a mocidade os medios de 
comunicación non son seres doutro planeta. Naceron e medraron con 
eles, están no seu contorno cotián, saben manexarse (e tamén son cons-
cientes dos seus manexos), pero dáse un pequeno paradoxo: mentres 
que para este grupo os medios non son exóticos, para os medios a moci-
dade si o é. Non atopamos outra razón que esta para ilustrar o trata-
mento que a mocidade recibe dos medios de comunicación.  

Non hai moito unha cadea de televisión deu o mellor exemplo dese 
sentir no que caen todos os medios sen excepción en maior ou menor 
grao. O espantallo apuntábase tamén á moda dos realities. Baixo o títu-
lo Libertad vigilada sete rapaces e sete rapazas, entre 18 e 24 anos, pa-
saban durante unha quincena as súas últimas vacacións nun paradisíaco 
hotel de Fuerteventura antes de independizarse do fogar dos seus pais. 
As axexantes cámaras non só estaban pendentes deste grupo en plena 
tormenta hormonal e etílica, senón das reaccións dos pais (que para 
máis morbo compartían hotel) unha vez que estes deixaban de vixiar a 
liberdade dos seus fillos e fillas. Frases como “non recoñezo o meu fi-
llo/a” ou “sinto vergoña” eran o retrouso destes sufridos pais (as verda-
deiras vítimas do programa) unha vez que vían os desinhibidos vídeos 
tratados coa maior elegancia. 

Pero a dobre moral coa que se presenta sempre a xuventude daba 
aquí un paso máis alá, case ata superar ese lema de Buzz “ata o infinito 
e máis alá.” Intentando darlle lexitimidade ao programa, cando a pre-
sentadora entraba directamente en temas como o sexo, o alcol ou o xei-
to de divertirse que tiña este pequeno grupo, intentaba darlle unha di-
mensión social e reflexiva como se o que alí acontecía era o que estaba 
a ocorrer cando os fillos saen pola porta da casa. Parecía ignorar (e por 
suposto quería que nós tamén o ignorásemos) que esta mostra era froito 
dun cásting e que o que alí acontecía era unha realidade dirixida e cons-
truída.  De máis está dicir que se realmente houbese unha verdadeira 
preocupación pola xuventude deste país, dos moitos retratos que se po-
den escoller outros serían os seleccionados.  

Pero isto acontece en todos os medios de comunicación. Se busca-
mos a mocidade nas páxinas dun xornal, no prime time dunha televisión, 
atopámonos cunha serie de estereotipos que nos levan a pensar que as 

rúas están tomadas por unha bandada de persoas bébedas que deixan 
tras de si un rastro de merda, que os colexios e institutos non son un 
remanso de coñecementos e valores, senón que están cheos de augas 
emporcadas pola violencia e as drogas, e así con cada escenario no que 
haxa unha presenza xuvenil.  

Os medios achéganse á xuventude mediante estereotipos, case di-
riamos que van á caza e captura destes. Lembrades cando a mocidade 
era revolucionaria? De seguro que o Cojo Manteca non é descoñecido pa-
ra moitos de vós, aínda que pasaron ao esquecemento os motivos polos 
que a mocidade tomou as rúas durante meses. Non foron portada dos 
medios de comunicación as concentracións por unha vivenda digna que, 
convocadas por mozos e mozas a través de internet, tiveron lugar en 
moitas cidades do Estado. Non obstante, pese á precariedade coa que se 
vive a mocidade, non estamos a falar dun grupo de exclusión. A maior 
parte da mocidade é positiva e intégranse ben na súa comunidade, sen 
que isto pase polas páxinas dos xornais, as ondas hertzianas da radio ou 
a sempre feitizante imaxe televisiva.  

Para que todas e todos teñamos opinión, os medios manéxanse mellor 
cos estereotipos, sen comprender que estes non só afectan á visión que 
deste grupo ten o resto da sociedade, senón que permiten a convicción ín-
tima que teñen a maioría das mozas e mozos de que o resto do mundo nin 
os comprenden nin os respectan. Así é máis importante o último disparate 
de calquera político (que entra dentro do xogo político buscado polo parti-
do ao que pertence) que as declaracións que faga un irredenta ecoloxista 
pola supervivencia dunha especie que dentro de nada só atoparemos no di-
cionario enciclopédico. Incrible, pero certo. E isto ten que mudar.  

É hora de presentar outras estratexias fóra das puramente mercantís 
e doutras que levan anos incrustadas como costumes. A solución para is-
to pasa por destacar a mocidade na construción da vida política, social, 
cultural e profesional. O día que a elección do/a presidente/a de Novas 
Xeracións do PP, por exemplo, ocupe tanto espazo como o que se lle dá 
aos maiores, ese día xa teremos algo gañado; o día que entrevisten a un 
bolseiro, sempre en precario, polos seus descubrimentos, en vez de por es-
tar cachas e saír coa bióloga, Ana Obregón… Ese día aínda gañaremos máis.   

Outro punto importante é que os medios deben ofrecer unha imaxe 
máis completa da xuventude. Hai un par de anos o Consello da Xuventu-
de de Galicia realizou unhas xornadas dedicadas ao voluntariado e á 
comunicación. Levabamos xa unha chea de anos traballando coas aso-
ciacións do noso país, sabendo do seu impagable labor de formigas e non 
deixabamos de preguntarnos por que todo este traballo necesario non 
saía dos límites do territorio no que se facía. Deberíase ter en conta o 
importante que isto sería tanto para as entidades, que verían recoñeci-

do o seu labor e lles axudaría ao achegamento doutras xentes con ánimo 
de colaborar, como para as persoas que están a dar un capital humano 
que non ten prezo. A conclusión á que chegamos os que alí asistimos é 
que as rutinas xornalísticas impedían calquera información sobre feitos 
que tiñan un discorrer distinto ao que procuran os medios. Isto ten que 
cambiar. A información sobre a mocidade ten que ser máis equilibrada, 
sen estereotipos que nesgan a veracidade.  

E isto ten que facerse xa; máis que nada porque se os medios non 
toman esa iniciativa, a mocidade tomaraa por eles. E xa o están a facer.  

Aí está a rede, esta mesma dende a que nos estades lendo e que pon 
en cuestión a todos os medios de comunicación e aos seus equipos de 
profesionais. Así que xa sabedes: se nos queredes atopar, buscádenos! 
Estamos ao voso carón. 
 

 
O Consello da Xuventude de Galicia é é unha entidade institucional cre-

ada co obxectivo de artellar unha política global para a mocidade. 
Composta por 22 asociacións xuvenís, o CXG é unha entidade de De-
reito Público e con personalidade xurídica. E-mail: info@cxg.org 


